
Dell’AneideCanto v.







201.




Cossì ’n core a la Dea mutaje le spine


	Nettunno a rose, e co lo capezzone
	A lo carro attaccaje quattro darfine
	Che jeano de pariglia a lo temmone.
	E a tutta vriglia pe l’onne marine
	Summo, summo scorrer lo carrettone,
	Se schianarono l’onne, e se quagliaje
	Lo mare, e tutta l’aria se schiaraje.


202.




’Ntuorno a lo carro tutte li pescine


	Faceano scurrebanne, e jacovelle:
	Jevano da no lato li Tretune
	E Grauco, e li compagne vecchiarielle.
	E Palamone, e tutte li squatrune
	De Fuorco; e all’autro lato le chiù belle
	Ninfe dell’onne, Teta, e Panopèa,
	Meleta, Spio, Cemmodoca, e Nassèa.


203.




Colo core sospiso se trovava


	Anea scurisso, ma s’allegraje tutto,
	Perche lo mare già s’abbonacciava,
	E havea ’n poppa lo viento, e tiempo asciutto:
	Priesto, ad auto l’attenne, commannava,
	Priesto, gia che nce dà sarvo connutto
	Sto bello viento frisco; e ogn’uno stenne
	Le braccia, e ad auto tirano l’antenne.


204.




Mò a manca, è mò a deritta s’allentavano


	Li cape de l’antenne, e se scioglievano
	Da ccà, e da là le vele, e mò s’auzavano
	Chiù ad auto, e mò chiù vascie se tenevano.
	Mò a no lato, e mò a n’autro se votavano
	Li cuorne de le vele, e le venevano
	Cossì ’n poppa li viente, e pe deritto,
	Che parea le tenessero ad affitto.

